
Быел, 2016 елда, татар халкының бөек шагыйре, татар әдәбияты классигы, әдәби тәнкыйтьче, публицист, яңа заман татар әдәбиятына һәм әдәби теленә нигез салучы – Г.Тукайның тууына 130 ел тула. Шул уңайдан республикакүләм һәм Бөтенроссия күләмендәге төрле чаралар уздырыла. Республикабыз мәктәпләрендә “Тукай дәресләре”н үткәрү шул чараларның берсе булып тәкъдим ителә.
Әлеге чараның үткәрү максаты булып мәктәп укучыларын Г.Тукайның тормыш юлы һәм киңкырлы иҗаты белән таныштыру, әлеге олуг шагыйрьнең татар халкы тормышында, татар әдәбияты тарихында тоткан урынын күрсәтү, шулар аша укучыларда татар халкының тарихына, мәдәниятына, әдәбиятына мәхәббәт һәм хөрмәт хисләре тәрбияләү, югары әхлаклы, тирән белемле һәр яктан камил шәхес формалаштыру.
Тәкъдим ителгән методик киңәшләр һәм уку-укыту өчен материаллар татар теле һәм әдәбияты укытучылары өчен “Тукай дәресләре”н үткәрүгә юнәлеш бирү һәм аларны оештыруда ярдәм булып торачак.

“Тукай дәресләре” дәрес яки дәрестән тыш эшләр формасында үткәрелергә мөмкин. Дәрескә, дәрестән тыш эшкә әзерләнгәндә, түбәндәге моментларны истә тотарга кирәк:

· укучыларның яшь һәм әдәби үсеш үзенчәлекләрен;

· Г.Тукай иҗаты белән таныш булу дәрәҗәләрен;

· укыту принципларын, метод-алымнар төрлелеген;
· планлаштырылган нәтиҗәләрне.

Дәресләрне, дәрестән тыш эшләрне үткәргән вакытта, аларның төрле формаларын һәм төрле ысулларны кулланырга мөмкин. Дәрескә әзерлек һәм аны үткәрү барышында, укучыларның яшь үзенчәлекләрен исәпкә алып, укучыларның мөстәкыйль танып-белү эшчәнлегенең төрле формаларын оештыру мөмкинлеген истә тотарга кирәк. Шулай ук укучыларны әлеге темаларны өйрәнүгә мотивлаштыру, аларда кызыксыну уяту да бик мөһим. Дәреснең эмоциональ фоны укучы тарафыннан дәрес эчтәлеген кабул итүен активлаштыруны да онытмаска кирәк. Моның өчен төрле музыка, рәсем сәнгате әсәрләреннән, сәнгатьле укудан һәм сөйләүдән, махсус тематик бизәлешеннән, дәрескә эмоциональ башламнан, заманча күрсәтмә әсбаплардан файдалану ярдәм итәчәк.

Дәрес яки дәрестән тыш эш артык озакка сузылмаска, укучыларны ялыктырмаска, эмоциональ яки мәгълүмати яктан арытмаска тиеш.

Дәрескә яки дәрестән тыш эшкә әзерләнгәндә, методик киңәшләрнең кушымтасында бирелгән материаллардан файдаланырга мөмкин.

Башлангыч сыйныфларда “Тукай дәресләре” төрле типтагы дәрес формасында һәм бигрәк тә дәрестән тыш эшләр формасындагы иртәләр һәм кичәләр, КВНнар, уеннар, конкурслар рәвешендә үткәрелә ала. Бу чараларда Г.Тукайның шигырьләрен, җырларын куллану әһәмиятле булып санала.
Урта сыйныфларда Г.Тукайның әсәрләре аның тормыш юлы белән бәйләп өйрәнелә. Бу вакытта укучылар шагыйрьнең балачагы турында мәгълүматлар белән бәйле әсәрләрен өйрәнәләр. Г.Тукайның балачагы, яшьлеге турындагы истәлекләрдән өзекләр белән таныштыру, балалар өчен язган шигырьләрен уку, дәрестә өйрәнелә торган әсәрне анализларга алып кереп китү өчен хезмәт итә.
Бу дәресләрдә укучыларның Г.Тукайның тормыш юлы һәм иҗаты буенча проект эшләре, төрле тикшеренү эшләре башкарыла ала. Дәрес һәм дәрестән тыш эшләрнең формалары булып дәрес-конференция, дәрес-экскурсия, дәрес-концерт, проект эшләрен яклау, тематик иртәләр һәм кичәләр, күргәзмәләр, яшь иҗатчылар конкурсы, әсәрләренә рәсем конкурсы, экскурсияләр булырга мөмкин.

Югары сыйныфларда Г.Тукай иҗаты монографик планда өйрәнелә, ягъни шагыйрьнең иҗатын тикшерү, бәяләү, һәм, гомумән, әдәбият тарихында тоткан урынын билгеләүне күздә тота. Бу вакытта шагыйрьнең теге яки бу әсәре шул иҗатның бер вәкиле буларак өйрәнелә. Шагыйрьнең биографиясе, аның әсәрләре чор белән бәйләп өйрәнелергә тиеш була. Бу вакытта шагыйрь иҗатына хас төп сыйфатлар, нинди темаларга язарга яраткан, нинди жанрларга өстенлек биргән – барысы да мөһим булып санала.
Г.Тукай биографиясен һәм иҗатын монографик планда өйрәнү дәресләрендә укучыларга кызыклы һәм файдалы булырлык күптөрле чыганакларга – истәлекләргә, хатларга, биографик һәм автобиографик әсәрләргә мөрәҗәгать итәргә мөмкин.
Дәрескә яки дәрестән тыш эшләргә әзерләнгәндә, Г.Тукайның шәхес буларак формалашу шартларын, аның эстетик зәвыгын, идеалын, сәнгатькә карашын, кешеләр белән мөнәсәбәтләрен, тормыш позициясен, дөньяга карашын истә тотып эшләү нәтиҗәле.
Югары сыйныфларда шагыйрьнең һәр әсәрен аның язылу вакыты белән бәйләп, шул чор үзенчәлекләрен исәпкә алып эшләү сорала. Һәр дәрестә шул рәвешле шагыйрьнең биографиясеннән билгеле бер факт белән танышу аның әсәрләрен өйрәнү-анализлауга кушылып китә ала.

Шулай ук югары сыйныфларда үткәрелә торган дәресләрдә шагыйрьнең теле, стиле мәсьәләләре дә тикшерелергә тиеш.

Дәресләрдә шагыйрьнең әсәрләренә җентекле анализ ясалырга тиеш. Лирик әсәрләрне өйрәнгән вакытта, гадәттә, “автор артыннан бару” һәм “образлар бирелеше аша” анализлау юлларын куллану отышлы. Аерым очракларда проблемалы анализ элементлары да кереп китә ала.

Югары сыйныфларда Г.Тукайның тормышы һәм иҗаты буенча дәрестән тыш эшләр конференцияләр, түгәрәк өстәлләр, телдән журнал, викторина, виртуаль экскурсия, әдәби-музыкаль кичәләр рәвешен алырга мөмкин.

Гомумән алганда, федераль дәүләт белем бирү стандартлары таләпләре белән бәйле рәвештә, дәресләрдә укучыларны уйлату, фикер әйтергә, үз фикерен дәлилләргә өйрәтү, мөстәкыйль эшләргә күнектерү бик мөһим булып санала. Укучылар дәрескә әзерлек һәм аны үткәрү барышында бик актив катнашырга тиеш. Укучыларда төрле универсаль уку гамәлләрен формалаштырып, планлаштырган нәтиҗәләргә ирешү өстендә эшләү бүгенге дәрес алдына куелган төп таләпләрнең  берсе булуын да онытмаска кирәк.

Дәрес эчтәлегендә укытучының инновацион педагогик технологияләрне кулланып эшләве дә чагылыш табарга тиеш. Укучыларның тәнкыйди фикерләвен үстерү, проблемалы диалог технологиясе, кейс-технология, синквейннар, кластерлар, эйдос-конспектлар төзү, төрле ИКТлардан файдалану һ.б. дәресләрне тагын да кызыклырак һәм нәтиҗәлерәк итәргә ярдәм итәчәк.
 Дәресләр һәм дәрестән тыш эшләрнең якынча тематикасы:
1. Г.Тукай: тормыш баскычлары.
2. Г.Тукайның тормыш мизгелләре.
3. Беренче тәҗрибәләр: Г.Тукайның башлангыч чор иҗаты.
4. Г.Тукай иҗатының Казан чоры.
5. Г.Тукайның соңгы чор иҗаты.
6. Г.Тукай һәм халык авыз иҗаты.
7. Г.Тукай лирикасының үзенчәлекләре.
8. Шагыйрь иҗатында табигать, җир, ил, халык образлары.
9. Шагыйрь һәм чор.
10.  Г.Тукай иҗатында милли проблемаларның куелышы.
11.  Г.Тукай – тәнкыйтьче.
12.  Г.Тукай – публицист.
13.  Г.Тукай иҗатында милләт язмышы.
14.  Г.Тукай иҗатында юмор һәм сатира.
15.  Г.Тукайның әдәби мирасы.
16.  Г.Тукай иҗатында гражданлык һәм сәяси лирика.
17.  Казанда Тукайга бәйле урыннар (виртуаль экскурсия)

18.  Тукай эзләреннән (виртуаль экскурсия)

19.  Г.Тукай мирасы һәм милли-мәдәни багланышлар.
20.  Мәңге яши Тукай безнең күңелләрдә.
21.  Язлар белән җиргә Тукай килгән.
22.  Без – Тукайлы халык!

23.  Онытмабыз сине, Тукай!

Проект эшләре тематикасы:
1. Г.Тукай язмышында Казан.
2. Тукайның ил буенча сәяхәтләре.
3. Тукай әдәбиятта.
4. Тукай сынлы сәнгатьтә.
5. Тукай музыкада.
6. Драматургиядә Тукай образы.
7. Г.Тукай фотосурәтләрдә.
8. Г.Тукайның балалар өчен язган әсәрләре.
9. Тукай әкиятләре.
10.  Тукай әсәрләренең сәнгатьчә эшләнеше.
11.  Г.Тукай иҗатында Коръән мотивлары.
12.  Г.Тукайның дингә карашы.
13.  Тукай һәм мәхәббәт.
14.  Г.Тукай иҗатында фольклор традицияләре.
15.  Г.Тукай гомеренең соңгы елы.
16.  Г.Тукай исемендәге премия лауреатлары.
17.  Г.Тукай шигырьләренең тәрҗемәләре.
18.  Г.Тукай поэзиясендә Көнчыгыш һәм Көнбатыш, рус әдәбиятлары традицияләре.
19.  Г.Тукай иҗатында шагыйрь образы.
20.  Г.Тукай иҗатында халык темасы.

Кушымта
Олы Әтнә урта мәктәбе
Төбәкара үткәрелгән семинарның дәрес планы.
Тема. "Барыбызга да таныш Шүрәле"
(Г.Тукайның "Шүрәле" поэмасы буенча 5 нче сыйныф)
Үткәрде югары категорияле татар теле һәм әдәбияты укытучысы Сабирҗанова Светлана Илдус кызы
Тема. Барыбызга да таныш Шүрәле. (Г.Тукайның "Шүрәле" поэмасы буенча)
Максат. 1. "Шүрәле" әкиятенең үзенчәлекләрен аңлату.
2. Халык әкиятләреннән аермалы буларак, шигырь белән язылган
булуы.
3. Татар сәнгатенең башка төрләренә дә этәргеч биргән әсәр булуын
җиткерү.
4. Г.Тукай иҗатын өйрәнүгә кызыксыну уяту. 
Планлаштырылган нәтиҗәләр:
Предмет нәтиҗәләр: Г.Тукайның “Шүрәле” поэмасының эчтәлеген белү, анализлый алу
Метапредмет нәтиҗәләр: рәсем сәнгате төрләрен аера белү 
Танып-белү универсаль уку гамәлләре:
Уку максатын мөстәкыйль билгеләү; тиешле мәгълүматны табу, билгеләү; сөйләм берәмлекләрен логик эзлелеккә салу; объектларны чагыштыру, чагыштырып нәтиҗә ясый белү күнекмәләрен формалаштыру.
Коммуникатив универсаль уку гамәлләре:
фикерне төгәл итеп җиткерү; әңгәмәдәшең белән аралашу калыбын төзү; мәгълүматны туплау өчен күмәк эш башкару.
Регулятив универсаль уку гамәлләре:
Укытучының күрсәтмәләрен аңлап үти белү; анализлый белү; уку эшчәнлеген оештыра белү; уку эшчәнлеге нәтиҗәләрен контрольгә ала белү.
Шәхескә кагылышлы нәтиҗәләр: табигатьне саклау турында төшенү
Материал: 5 нче сыйныф әдәбият дәреслеге.
Җиһазлау: Экран, презентация, Б.Әлменовның "Шүрәле" картинасыннан репродукция, Г.Тукай "Шүрәле" китаплары.
Кулланылган структура: КОНЭРС, СТЁ ЗЕ КЛАСС
Дәрес барышы
1.Психологик-уңай халәт тудыру.
Укытучы. Хәерле көн, укучылар! Барыбыз өчен дә бүгенге көн хәерле булсын, шатлык-куанычлар гына алып килсен. Күңелләребездә иман нуры балкысын. Шундый яхшы теләкләр белән әдәбият дәресен башлыйбыз.
Бүген безнең дәресебез гадәти түгел, чөнки бездә кунаклар бар, шуның өчен дәресебезне дә үзенчәлекле итеп башлыйк әле. Укучылар, рәхим итегез.
3 укучы такта янына чыга, 3 телдә "Шүрәле" поэмасыннан өзек сөйлиләр.
Укытучы. Укучылар, нинди әсәрдән өзекләр яңгырады?
Укучы. Г.Тукайның "Шүрәле" поэмасыннан инглиз, рус һәм татар телләрендә өзек яңгырады.
Укытучы. Ни өчен 3 телдә?
Укучы. Татар теле – безнең туган телебез, рус теле - икенче дәүләт телебез, ә инглиз теле дөньяда аралашу өчен кирәк тел тел. Без бит мәктәптә дә 3 телне өйрәнәбез.
Укытучы. Укучылар, ә безнең татар телебез башка телләр арасында нинди урында тора соң?
Галимнәр планетабызның теләсә кайсы кешесе белән аралашу өчен 14 телне белү җитә дип саныйлар. Болар гарәп, инглиз, рус, япон, кытай һ.б. Шулар арасында безнең туган телебез татар теле дә бар. ә беләсезме, Г.Тукай язган "Шүрәле" поэмасын да 15 телгә тәрҗемә иткәннәр.
(Китап күрсәтелә)
Укытучы. Әйе, укучылар безнең татар телебез шундый бөек, затлы тел икән. Без бүген дәрестә нинди әсәр турында сөйләшүне дәвам итәбез ? Укучы. Г. Тукайның "Шүрәле" поэмасы турында.
Укытучы. Әйе, укучылар, дөрес. Без үткән дәрестә поэманы укып таныштык. Тик әле Шүрәле поэмасы турында безгә белемнәребезне тагын да баетырга кирәк. Мин дәресебезнең темасын "Барыбызга да таныш Шүрәле" дип алдым. Минем белән килешәсезме , укучылар. ( слайдта тема һәм Шүрәле рәсеме күрсәтелә)
Сезгә өйдә "Шүрәле" әкиятен укып килергә иде. Эчтәлеген сөйләп китик әле.
(Бер укучы әкиятнең эчтәлеген сөйли) Укытучы. Ул ни өчен әкият дип атала?
Укучы. Әкият-табигать, тереклек, кешеләр катнашындагы маҗараларны хыял ярдәмендә мавыктыргыч итеп тасвирлаучы жанр.
Укытучы. Ә безнең дәреслектәге "Шүрәле" нинди жанрга карый?
Укучы. Г.Тукайның "Шүрәле" әсәре поэма жанрына карый, чөнки ул шигырь формасында язылган.
Укытучы. Нәрсә ул поэма? Дәреслектән укып китик әле.
Укучы. Поэма әдәбиятның эпик һәм лирик төр сыйфатларын алган үзенчәлекле жанр: сюжетында вакыйгалар белән хис-кичерешләр үрелеп тасвирлана.
Укытучы. Әйдәгез, халык әкияте белән Тукай әсәрен чагыштырып карыйк әле?
Укучы. "Шүрәле" поэмасы Кырлай авылы табигатен тасвирлау белән башланып китә, ә халык әкиятендә Кырлай авылы турында бер сүз дә юк.
Укытучы. Укучылар Г.Тукайның "Шүрәле" поэмасы сюжетына нигезләнеп төшерелгән мультфильмнан өзек карап китик әле. (Слайд)
Нәрсә күрдек? Поэма белән мультфильм арасында охшашлык бармы?
Укучы. Кырлай авылы табигатен, аның матурлыгын күрдек.
Укытучы. Укучылар поэманың беренче бүлегеннән сурәтләү чараларын табыйк әле?
(чагыштыру- зур бу урман: читләре күренмидер, диңгез кеби, бик хозур рәт- рәт тора гаскәр кеби чыршы, нарат)
(Эпитет Ак, кызыл, ал, сап-сары, зәңгәр, яшелдән чәчкәләр ) Укытучы. Поэмадагы һәм әкияттәге образларга игътибар итик әле? Укучы. Поэмада да, әкияттә дә Былтыр образы бирелгән. Укытучы. Егеткә нинди сыйфатлар хас?Стё Зе Класс
(Әдәбият дәфтәрләрен ачып Былтыр образы дип язабыз. Сезгә бирелгән вакыт эчендә Былтырга хас сыйфатларны 1,2 дип баганалап язып төшәбез.
Хәзер соңгы язылган сыйфатның астына сызып куябыз. Дәфтәр белән ручканы алабыз. Урыннардан торабыз, урындыкларны этеп куябыз. Үзегезгә пар табасыз һәм җавапларны тулыландырасыз. Тагын пар табуны дәвам итәсез.
Вакыт бетте, урыннарга утырабыз. Кем ничә сыйфат язды? Иң күп язган кеше такта янына чыгып укый, үзегездә булган җавапларга тамга салып барасыз.)
Укучы. Егет-батыр, эшчән, зирәк, тапкыр, хәйләкәр, шаян, куркусыз. Укытучы. Егетнең шаянлыгы кайда күренә?
Укучы. Утынчының Шүрәле соравына "Исемем Былтыр булыр" дип җавап бирүендә.
Укытучы. Укучылар, поэмадагы батыр, тапкыр егетне Тукай уйлап тапты микән?
Укучы. Юк, ул герой татар әкиятләренә хас. Аны борынгы бабайлар уйлап тапканнар. Татар әкиятләренә карасак, татар егете тырыш, зирәк, уңган. ә менә рус әкиятендәге Иван дурак эшләмичә мич башында ял итеп кенә ята.
Укытучы. Ә хәзер Шүрәле образына килик. Шүрәле поэмада ничек сурәтләнгән?( Дәреслектән Шүрәлене сурәтләгән урыннарны уку.)
Экранда "Шүрәле"
Шүрәлене уңай образга кертәбезме, тискәреме? Кемнәр уңай ди, кемнәр тискәре. Кул күтәрәбез. КОНЭРС
Уңай: шаян, күндәм, ярдәмчел, ышанучан.
Тискәре: куркыныч, кытыклап кешеләрне үтерү, тавышы ямьсез.
Укытучы. Укучылар, сезгә эзләнү эше бирелгән иде. Шүрәле тагын нинди әсәрләрдә телгә алына?
Укучы. А.С.Пушкинның "Руслан и Людмила" поэмасында елларда язылган Су анасы һәм Шүрәле искә алына. Там чудеса, там леший бродить, Русалка на ветвях сидит. Г.Тукай кечкенәдән рус язучысы Пушкин иҗатына гашыйк булган. Димәк, үзенең Су анасы һәм Шүрәле образарын да Пушкиннан алган дип уйлыйм мин.
Укучы. Мин "Риваятьләр һәм легендалар " китабында "Шүрәле" дигән легенда укыдым. Бу легендада Шүрәле шулай ук урманда яши. Ул урманга килүчеләрне адаштыра, юлдан яздыра.
Укучы. "Тутый кош" дигән татар халык әкиятләре җыентыгында "Таз белән Шүрәле" әкияте бирелгән. Таз урманга утынга барган. Шүрәлегә алдалап утын кистергән.
Укучы. Марсель Галиевнең "Шүрәле гаеплеме?" дигән китабында Шүрәле һәм җил турында шигырь бирелгән. Шүрәле җилне үз янына чакырып кытыкламакчы булган, тик җил Шүрәлене бөтереп алган һәм Шүрәле үзе көлкегә калган.
Укытучы. Күзәтүләрдән чыгып, нинди нәтиҗә ясыйбыз?
Укучы. Димәк, Шүрәле ул һәрвакытта урманда яшәгән.
Укытучы. Әйе, укучылар Шүрәле ул-урман хуҗасы. Безнең борынгы бабаларыбыз табигать белән тыгыз бәйләнештә яшәгәннәр, аларны табигать ашаткан һәм киендергән. Яшәү чыганагы булган суны, үз сыйлары белән туендырып торган урманны алар кадерләгәннәр.Шүрәле урманга хуҗа булса, явыз адәмнәр зыян сала алмас дип уйлаганнар.
Укытучы. Укучылар, Г.Тукай үзе Шүрәлегә ышанганмы? әйдәгез, Г.Тукайның "Сабыйга" шигырен искә төшерик әле.
(Бер укучы сәнгатьле укый)
Укучы. "Сабыйга" шигыре Тукайның "Шүрәле" әсәренә дәвам кебек яңгырый. Уку, аң-белем генә безгә акны-карадан аерырга ярдәм итәчәк. Төрле явыз җаннарның барлыгына ышанмаса да, Тукай үзе дә Шүрәлене ярата кебек.Шүрәле тиз алданучан, беркатлы. Ул көлке чыганагы да, чөнки кытыклап, кешеләрне көлдерә. Тукай күп кенә әсәрләрен Шүрәле имзасы белән бастыра.
Укытучы. Әсәрдә нинди вакыйгалар күзәтелде?
Укучы.1. Кырлай авылы һәм урманы.
2. Былтыр һәм Шүрәле.
Укытучы. Укучылар, поэманың 1 бүлегенең соңгы юлларына игътибар итик әле: Ачыла алдында тарихтан театр пәрдәсе
Аһ! дисең, без ник болай соң? Без дә Хакның бәндәсе.
Сүзлек эше Хакның бәндәсе - Алла, Хак-тәгалә кешесе
Бу юлларда татар халкының данлы тарихына ишарә ителә. Тарих фәнендә монгол яулап алулары, рус патшаларының Себерне, Ерак Көнчыгышны буйсындырулары мәгълүм. Көнчыгыштан килгән Чыңгыз Хан күпсанлы гаскәре белән байтак илләрне, шулай ук безнең борынгы бабаларыбыз яшәгән Болгар дәүләтен дә буйсындыра. Г.Тукай поэмада шул тарихи күренешне искә ала. ә соңгы юлларда Явыз Иван тарафыннан яулап алынган халкыбызның хокуксызлыгына ишарә ителә.
Укучылар, безнең дәреслектә "Шүрәле" поэмасына иллюстрация бирелгән. Карап китик әле. Димәк, поэма тәэсирендә сәнгатьнең башка төрләре дә туган.
"Шүрәле" поэмасы бүген дә татар әдәбиятының таҗы булып санала. Бу әсәр – татар сәнгатенең башка төрләренә дә этәргеч биргән әсәр. Ф.Яруллинның "Шүрәле" балеты - музыка сәнгатенең классик үрнәге.Аңа Тукай поэмасы нигез ташы икәне бәхәссез.
"Шүрәле" поэмасы – рәссамнарның да иҗат фантазиясен уяткан әсәр. Б.әлменов ясаган Шүрәле рәсемнәре Тукай хыялына бик туры килә. Сүз сәнгате белән рәсем сәнгатенең үзенчәлекләрен ачыклауда поэмада сурәтләнгән Шүрәле белән рәссам ясаган Шүрәле рәсеме – бик тә кулай, матур үрнәкләр. Шүрәленең портретында ук сәнгатьнең ике төре күзалдыбызга килә.
Бу әсәргә скульптор Б.Урманче да битараф калмаган, аның сәнгать әсәрләре арасында Шүрәле сыны да бар.
Ә менә математика укытучысы Айнур Илһамовичның әтисе Тукайга ияреп "Кырлай маҗаралары" поэмасын язган.
Укучылар, Г.Тукайның "Шүрәле" әсәре кайсы ягы белән әһәмиятле? Ни өчен без аны шулай яратып өйрәнәбез?
Укучы. Кырлай авылы үзенең урманы белән генә түгел, ә Былтыр кебек кыю, тапкыр уллары белән дә дан тота икән. әсәрдә урманның матурлыгы егетнең тапкырлыгы белән кушыла. Димәк, авыл-урманы белән, кеше акылы белән гүзәл дип әйтә алабыз.Г.Тукай, кешенең көчле, сәләтле, батыр икәнен әйтеп, бернинди кара көчләрнең дә кешегә каршы тора алмавы турында сурәтли.
Рефлексия. Укучылар, дәрестә нинди яңалык белдегез?
Үзбәя. Укучылар, дәрестә барыгыз да актив катнаштыгыз, һәркем үзенә билге куя.
Өй эше. Иҗади эш. Дәрестә кичергән хисләргә таянып, Шүрәле турында хикәя, әкият яки шигырь язарга.
Тема. Г.Тукай – күпкырлы талант (Г.Тукай музеенда дәрес)
.

Максат. 1.Укучыларга Г.Тукайның күпкырлы талант иясе булуын дәлилләү.

2. Укучыларны Г.Тукайның бөеклегенә төшендерү.

3. Укучыларның фикерләү сәләтен, сөйләм телен үстерү.

4. Г.Тукай шәхесенә һәм иҗатына ихтирам, аның якташыбыз булуы белән горурлану хисләре тәрбияләү.

Җиһазлау. Презентация, Г.Тукай әсәрләренең 5 томлыгы,  газета-журнал материаллары.

Дәреснең темасы һәм  эпиграфы экранга язылган:

…Үзем үлсәм дә, гаҗиз исемем үлмәсен, югалмасын;

Минем тырышлыгым һәм эшләрем бушка китмәсен.

Әгәр милләт мине, илтифат итеп, искә алса,-

Шул минем максатым, теләгем һәм бәхетем. 

                                                            Г.Тукай

Дәрес барышы.
  Укытучы: Укучылар! Без бүген сезнең белән “Тукай – күпкырлы талант” исемле дәрескә җыйналдык. 26 нчы апрель көнне татар әдәбияты классигы, шагыйрь Габдулла Тукайның тууына 125 ел тулды. Татарстаныбызда бу ел Тукай елы дип игълан ителде. Бүгенге дәрестә безгә, чыннан да Тукайның күпкырлы эшчәнлеген дәлилләргә  кирәк. 

Тукайның барлык әсәрләрендә туган җиргә тирән мәхәббәт, үз халкына, аның рухи биеклегенә ышаныч хисләре чагылыш таба. Ул, лирик буларак, иң нечкә күңел кылларын тибрәтә торган шигырьләр дә иҗат итте, җәмгыятьтәге тискәре күренешләрдән ачы көлеп, сатирик әсәрләр, үз заманының көнүзәк социаль-сәяси мәсьәләләрен яктырткан ялкынлы публицистик мәкаләләр дә язды.

Габдулла Тукай эшчәнлеге ике чорга бүлеп өйрәнелә. Җаек чоры һәм Казан чоры. Ә хәзер әйдәгез шушы чорларны эченә алган музей заллары белән танышыйк.  Экскурсияне үзебезнең укучыларыбыз үткәрәчәк. Ә сез, укучылар, Тукайның күпкырлы эшчәнлеге турында хәтерегезгә сеңдереп барыгыз.

2 зал. Гыйлаҗиева Чулпан сөйли.

3 зал. Гобәйдуллина Гөлия сөйли.

Ә хәзер дәресебезне дәвам итәбез.  Бүлмәбезнең уң ягында утыручы укучылар- шагыйрьнең шәхесе һәм иҗаты белән кызыксынучылар, ә сул ягында утыручы – Шагыйрь үзе.

Укытучы: Музей залларын игътибар белән карап чыктык. Ә хәзер әйтегез әле : Г.Тукай нинди талантларга ия? Кем ул?

Укучылар: Шагыйрь, прозаик, балалар язучысы, әдәби тәнкыйтьче, публицист, журналист, педагог, методист, сәясәтче, җәмәгать эшлеклесе..... С.Рәмиевкә язган бер хатында Кушлавыч егете болай ди: “Мин поэт кына түгел, мин дипломат, политик, общественный деятель дә бит. Минем күз күпне күрә, колак күпне ишетә...”  Әмма иң беренче чиратта ул – шагыйрь. Сүзне Шагыйрьгә бирик.

1.Шагыйрь: (”Шагыйрь» шигырен укый.)

Еллар үтеп, бара торгач картайсам да,

Бөкрем чыгып бетсә дә, хәлдән тайсам да,-

Күңлем минем япь-яшь калыр, һич картаймас;

Җаным көчле булып калыр, хәлдән таймас.

Күкрәгемдә минем шигырь утым саумы?!

Күтәрәм мин, карт булсам да, авыр тауны;

Күңлемдә көн һаман аяз- һаман да яз, 

Шагыйрь күңлендә кыш булмый да кар яумый.

Булмамын, юк, картайсам да, чын карт кеби,

Утырмам тик, юк-бар теләк тели-тели;

Менмәмен мин, ходай кушса, мич башына, 

Шигырьләрдән килер миңа кирәк җылы.

Җырлый-җырлый үләрмен мин үлгәндә дә,

Дәшми калмам Газраилне күргәндә дә;

“Без китәрбез, сез каласыз!”- дип җырлармын,

Җәсәдемне туфрак берлә күмгәндә дә.

Укытучы: Ә хәзер әйдәгез шигырьне анализлап карыйк. Әсәрнең лирик герое кем? 

Шагыйрь үзе.

Аңа  нинди сыйфатлар хас?

Ул һәрвакыт яшь (Күңлем минем япь-яшь калыр, һич картаймас), көчле (Җаным көчле булып калыр, хәлдән таймас), куәтле (Күтәрәм мин, карт булсам да, авыр тауны), өмет белән тулы (Күңлемдә көн һаман аяз- һаман да яз), эшлекле (Утырмам тик, юк-бар теләк тели-тели), башкаларга җылы таратучы (Шигырьләрдән килер миңа кирәк җылы), башкалар хәлен кайгыртучы (“Без китәрбез, сез каласыз!”- дип җырлармын). Әлеге сыйфатлар халыкны үз артыннан ияртүче пәйгамбәрләргә хас. 

Укытучы: Әйе, укучылар. Тукай – гади шагыйрьгенә түгел әле ул. Ул үз иҗатында татарларны, үз укучысын милләтне алга җибәрү өчен тырышырга өнди. Милләт өчен яшәүнең бәхет булуын искәртә. Белемле, әхлаклы, дус яшәү милләтне алга җибәрер дип ышанган шагыйрь, бу сыфатларның иҗат ярдәмендә тәрбияләнүенә өметләнә. Милләтнең, җәмгыятьнең бүгенгесен артталык, караңгылык буларак бәяләгән шагыйрь киләчәкнең якты, матур булачагына ышана, үзенең шушы юлда көрәшүе белән горурлана.

2.Укытучы: Тукай – балаларның үз шагыйре, ул аларча сөйләшә, алар дөньясында яши. Шагыйрь дөньяны нәниләр күзе белән күрә. Ул үзе дә тәмам сабыйга әйләнә. “Шүрәле”, “Су анасы” кебек әсәрләре белән Тукай безне гаҗәеп тә, серле дә булган әкияти дөньяга алып керә, бераз сискәндерә, юата. Аннары ул безгә дусларча эндәшә:

Һич сине куркытмасыннар шүрәле, җен һәм убыр;

Барчасы юк сүз- аларның булганы юктыр гомер.

Укучы: Моны аңлау өчен, әлбәттә, күп укырга, белергә кирәк. Ни өчен соң Шагыйрь балалар әдәбиятына зур игътибар бирдегез?

Шагыйрь: Кечкенәдән гүзәл нәрсәләр генә укыган балаларның күңелләре дә назик вә ләтыйф булып, анчак гүзәл вә мөкаддәс нәрсәләрне генә сөючән буладыр.

Моның киресенчә: кечкенәдән тупас вә ямьсез нәрсәләр күреп үскән балаларның язгы ачык күк кеби саф күңелләре томаланып, рухлары яхшыны вә начарны аермый, һәрнәрсәгә бертигез караучы буладыр.

3.Укытучы: Габдулла Тукайның балалар өчен эшчәнлеге шигырьләр, поэмалар, мәсәлләр иҗат итү белән генә чикләнми. 1904 нче елда Г.Тукай “Мотыйгия” мәдрәсәсендә дүрт ай балалар укыта. Хәлфә Гомәр Хөсәенов кызыл мал белән сәүдә итүче Вәлиулла Апаков өчен ялланып хаҗга китә. Хәлфәнең унлап шәкертен Г.Тукай укыта. Ул класска моңа кадәр булмаган кара такта элеп куя, балаларны укытканда язуга, телгә, хисапка игътибар итә. Аны укучылары түземсезлек белән көтеп алалар, дәресләрендә тырышып, кызыксынып укый торган булалар. Шул ук вакытта ул мәктәп-мәдрәсәләрдә татар телен һәм әдәбиятын укыту өчен дәреслекләр җитмәвен аңлый. Ул мәктәп-мәдрәсәләр өчен “Яңа кыйрәәт” (“Яңа уку китабы”), “ Мәктәптә милли әдәбият дәресләре” дигән дәреслекләр төзи. Бу дәреслекләр ел саен диярлек басыла, 1918 елга кадәр төп уку китабы булып санала.

Укучы: Хөрмәтле Шагыйрь, бу дәреслекләрне төзегәндә үз алдыгызга нинди бурычлар куйдыгыз?

Шагыйрь: Бу китапны тәртип иткәндә, мин һәр никадәр балаларның рухларына азык бирү вә аны тәрбия итүне беренче максуд итеп тотсам да, икенче тарафтан, әдәбиятның мәктәпкә керүе аркасында аңар гомум милләт тарафыннан әһәмият бирелмәсме вә шул саядә әдәбият Русия мөселманнары арасында тиешле кадәр таралып китмәсме дигән өмидем дә бар иде.

Бу китап өчен мин үземчә яхшы вә матур дип белгән кыйтга вә шигырьләрне генә сайларга тырыштым.

                                                                           “Мөкаддимә”

4.Укытучы: Безнең Тукаебыз зур педагог та. Аның балалар өчен язылган шигырьләре зур тәрбияви көчкә ия.

Укучы: Шагыйрь әфәнде, сез ул яхшы тәрбиянең максатын ниләрдә күрәсез?

Шагыйрь: Баланы, ир баланы, әйбәт кенә тәрбия ителсә, ата-ана өчен, гомернең куркынычлы һөҗүмнәре вакытында шул бала шул ата-анасын сакларга күкрәп, нәгънә орып чыккан бер арыслан буладыр.

Кыз баланы бик матур гына тәрбия ителсә, бөтен дөнья байлыкларына сатылмаслык егетләрне, картларны, хәтта хатыннар вә карчыкларны үзенә таба тартып тора торган әллә нинди җазибәле бер фәрештә буладыр. Аның бер сүзен ишетер өчен, бер генә йөзен күрере өчен меңнәрчә җаннар атылып кына торадыр. Ул үзе шикелле тагы әллә ничә фәрештә кызлар вә әллә ничә арыслан йөрәкле, гайрәтле егетләр тәрбия итә аладыр.

                                                               “ Ана мәктүбләре”

5. Укытучы: Г.Тукай – сатира остасы да әле. Тукай сатирасы- шагыйрь иҗатының иҗ югары ноктасы. Аның “Ысулы кадимче”, “Печән базары, яхуд Яңа Кисекбаш”, “Милләтчеләр”, “Улмы?-Ул”, “Казан вә Кабан арты” һ.б. әсәрләрендә иске карашлы, бозык дин әһелләре, иске чынбарлык, иске тип сәүдәгәрләр, үз идеалыннан ваз кичкән зыялылар, мораль таркалу кебек социаль күренешләр көлү объекты булып торалар.Тукайның тәнкыйть уклары, оста мәргәннеке шикелле, “мишень” нең нәкъ уртасына барып кадала.

Укучы: Шагыйрь, безне  дә бер сатирик әсәрең белән таныштырмассың микән?

Шагыйрь:

6.Укытучы: Г.Тукай – тәрҗемә остасы да. Һәрбер язучы, шагыйрь мәгълүм әдәби җирлектә, мәгълүм әдәби чыганакларга таянып, шул чыганакларны файдаланып, шуларны үстереп, шуларга үзенең иҗат сәләтен, осталыгын кушып, әдәби югарылыкка күтәрелә. Һәм Тукай татар әдәбиятын көнчыгыш, рус әдәбияты традицияләре белән баетты.


Тукайның тәрҗемәләре аның рухи кичерешләрен чагылдыралар, алар шагыйрьнең рухи драмасын, аның борчылуларын, дәвамлы характерда булган кайгысын аңларга ярдәм итәләр. Тукай яшәгән чорда, аның омтылышлары белән татар әдәби телендәге тел чаралары арасында өзеклек килеп чыккан чакларда,  Тукай бу өзеклекне тәрҗемәләрдән файдаланып тутырырга тырышты.


Дөнья  әдәбиятындагы алдынгы фикерләрне тотып ала белү, аларны татарның үз шартларында күзәтү, шул фикерләрне милли формага салу Тукайның иң күренекле хезмәте иде.

Укучы: Шагыйрь әфәнде, без сезнең рус әдәбиятының иҗ эре фигуралары – Пушкин һәм Лермонтовның  әсәрләрен тәрҗемә итүегезне дә беләбез. Әйдәгез, сүз уйнатып алыйк әле. Без сезгә шигырь юллары укыйбыз. Ә сез безгә тәрҗемәләрен.

Мы вольные птицы, пора, брат, пора!

Туда, где за тучей белеет гора, 

Туда, где синеют морские края, 

Туда, где гуляем лишь ветер… да я!

Шагыйрь:

 Азатлык кошлары без, әйдә,әйдә,

Бөрадәр! Тиз китик без, шунда, кайда

Җәелгән ямь-яшел кырлар, болыннар;

Тавышсыз, тынсыз аулак һәр урыннар;

Вә шунда, кайда диңгезләр төтен күк

Булып күренәдер күзләргә күм-күк;

Болытлар сәер итә анда, алара,

Алар артында зур таулар агара;

Вә шунда, кайда аулак, җил дә мин тик,

Йөрербез бергә-бергә син дә мин тик.

Укучы:

Великим быть желаю

Шагыйрь:

Телим булырга мин инсани гали,

Тели күңелем тәгали биттәвәли.

Укучы:

Люблю России честь

Шагыйрь:

Күңел берлән сөям бәхтен татарның,

Күрергә җанлылык вактын татарның,

Татар бәхте өчен мин җан атармын:

Татар бит мин, үзем дә чын татармын!

Укытучы:

Күрәбез,  аның тәрҗемә техникасы да бездә хәзерге көндә кабул ителгән, куллануда булган тәрҗемә итү техникасыннан башкачарак. Аның тәрҗемә алымы ирекле тәрҗемә, файдаланып язуны үз эченә ала. Кайбер очракларда оригиналның берничә юлын якынча гына файдаланып, үз иҗатын оригинал белән кушып, бер бөтен итүгә дә кайтып кала. Кайбер әсәрләрне ул,үзе әйтмешли, “татар тормышына борыбрак” тәрҗемә итә, тулыландыра, киңәйтә, үзгәртә.

7.Укытучы: Г.Тукай – публицист та,  оста журналист та. 1905 нче елның 29 августында “Әлгасрелҗәдит” журналын басарга рөхсәт бирелгәч, ул Камил Мотыйгыйга түбәндәге хатны юллый:

“Мөхтәрәм Мөхәммәткамил әфәнде!

Күптән бирле көтелгән “Әлгасрелҗәдит” журналын чыгарырга рөхсәт алуыгызны ишетеп, чиктән тыш шатландым. Әгәр журналыгыз битләрендә безнең кебекләргә урын бирелсә, мин, хәлемнән килгәнчә, журналыгызга тезмә һәм чәчмә әсәрләр язып торырга вәгъдә итәм һәм, шул вәгъдәмне ныгыту өчен, журналыгыз турында шушы зәгыйфь кенә бәетләремне яздым. Журналыгызның бер почмагында басылуын өмет итәм.” Һәм ул шул вәгъдәсенә гомере буе тугърылыклы кала.

Укучы: Хөрмәтле шагыйрь, музей залларында сезнең халык җырларын язып барган дәфтәрегезне дә күрдек. Сез ни өчен шулай халык әдәбиятына зур әһәмият бирәсез?

Шагыйрь: Халык җырлары- безнең бабаларымыз тарафыннан калдырылган иң кадерле вә иң бәһале бер мирастыр. Әйе, бу- кадерле мирас, кыйммәтле мирас! Мәгъмүр Болгар шәһәрләре, Болгар авыллары, бер дә булмаган төсле кырылдылар да беттеләр, эзләре дә калмады.

Әмма менә бу кыйммәтле мирас дидекемез халык шигырьләрен туплар да ватмады, уклар да кадамады. Алар һаман да халык күңелендә һәртөрле бәлая вә казаядан, муллалар әйтмешли, мәсун вә мәхфуз уларак калдылар, алар сәламәт әле, алар яңгырый әле.

Халык җырларының шулай җәүһәр вә якутлардан да кыйммәтле бернәрсә булганы өчен дә, аларга әһәмият бирергә кирәк. Аларны югалтмаска иҗтиһад итәргә кирәк.

Белергә кирәк ки, халык җырлары- халкымыз күңеленең һич тә тутуыкмас вә күгәрмәс саф вә рәүшан көзгеседер. Бу- бертөрле сихерле көзгедер.

                                                                      “Халык әдәбияты”

8.Укытучы: Г.Тукай иҗатының зурлыгы аның шигъри әсәрләрендә генә түгел, бәлки тәнкыйть һәм әдәбиятка, тарихка караган гыйльми хезмәтләрендә дә күренә. Һәр язучы иң әүвәл үз- үзенә, шәхси иҗатына карата тәнкыйть белән карарга тиеш. Г. Тукай шундый иҗатчы булды. Күренекле татар шагыйре Сибгат Хәким  бу турыда: “Тукай, моңа кадәр язганнарын тәнкыйть аша үткәреп, яхшыларын начарларыннан аера... Менә үз-үзеңә тәнкыйть нинди була икән.

Тукайдан өйрән дә өйрән...”

Укучы: Шагыйрь абый, теләсә кем тәнкыйть белән шөгыльләнә аламы?

Шагыйрь: Тәнкыйть, безем заманыбыз кеби, китаплар, рисаләләр, гәзитәләр, журналлар тагълар кадәр өелеп бармакта улан бер заманда, кирәкле генә дәгел, лябеддә минһедер.

Ләкин тәнкыйть итүченең дә кем очрады шул булуы тагы ярамыдыр. Мөнтәкыйд булыр өчен, әлбәттә, үзләре дә әдәбият галәмендә күп ат уйнаткан тәҗрибәле вә әхлаклы адәм булуы матлүбтыр. Юк исә, бер гаразы шәхси илә дә тәнкыйть итүчеләр күптер.

Нә исә, тәнкыйть- кирәкле вә лөзүмле бер шәйдер. Әфкяре гомуми берлә уйнарга ярамый.

                                                                          “Тәнкыйть – кирәкле шәйдер”

Укытучы: Күрәбез, Г.Тукай тәнкыйтьнең асылы, бурычлары, ул өлкәдә эшләүченең нинди сыйфатларга ия булырга тиешлеге турында  дөрес һәм урынлы әйткән.

9.Укытучы: Г.Тукай – сәясәтче.

Укучы: Шагыйрь:

Ни булса да, Думаның хәле бик кызганычтыр. Дума ике ут арасындадыр. Хөкүмәт берлә бик каты сөйләшер иде- халык бик кара, халык бик ышанычсыз, хөрриятнең җаннар корбан итәрлек дәрәҗәдә мөкаддәс нәрсә икәнен аңлап җитмәгән. Аңласа да, бик азы аңлаган.

Дума хөкүмәттән халык файдасын яхшылык берлә сорар иде, бу янә дә дошманга: “Абзый! Пычагыңны бир әле, мин сине...”,- дигән шикелле буладыр.

Дөнья яратылгандин бирле һичкемнең башына Дума башына төшкән кадәр авыр вә мөшкел вә чишүе мөхаль дәрәҗәсендә бер мәсьәлә төшмәгәндер.

                                                                                         “Думаның хәле”

Укытучы:

Г.Тукайның сәясәт темасына багышланган шигырьләре арасында “Китмибез”шигыре зур урын алып тора.  Әйдәгез, шул шигырь белән танышыйк.

1 укучы “Китмибез” шигырен укый.

2 укучы. Шагыйрь, сезне бу шигырьне язарга нәрсә этәрде соң?

Шагыйрь. 

Милли төбәкләрдән килгән мөселман депутаталары Дәүләт думасы утырышларында үз халыкларының авыр тормыш хәле, мәктәпләрнең мөшкеллеген әйтеп чыгышлар ясыйлар иде. Ләкин уң депутатлар һәм реакцион матбугат мөселманнарның бу хәлен аңларга теләмиләр., киресенчә, “әгәр сезгә Россиядәге тәртипләр ошамаса, Төркиягә китегез” дип кычкырыналар. Һәм  бу шушуы шигырь тууга сәбәп булды. Безнең хәлне солтан җиренә, ягъни Төркиягә китү юлы белән яхшырту мөмкин түгел. Һәркем үз туган җирендә генә бәхетле була ала. Ә безнең ата- бабаларыбыз күп гасырлардан бирле шушы җирләрдә яшәгән. Безне бу җиргә кодрәтле тәңребез үзе бәйләгән, монда туганбыз, димәк, әҗәлебез дә биредә булырга тиеш.

9.Укытучы:

Г.Тукай – җәмәгать эшлеклесе дә. Ул җәмгыяте хәйрия эшләрендә дә актив катнаша торган була.

Укучы: Җәмгыяте хәйрия җыелышларында нинди мәсьәләләр карала иде.

Шагыйрь: 1906 нчы елның 31 нче декбрендә уздырылган Җәмгыяте хәйрия җыелышында түбәндәге темаларга докладлар тыңланды.

1 нче – Форштад ягында ашлык базарына якын җирдә фәкыйрь балаларны укытыр өчен бер мәктәп ачмак. Бу мәктәпнең хәраҗаты ушбу чамада булачактыр:

Фатирга йөз тәңкә, ягу һәм яктырту вә су хәзер итү һәм кизүгә җитмеш биш тәңкә, кәгазь, кара һәм кирәкле китапларга утыз сум, укытучы мөгаллимгә аена унбишәр сумнан елына йөз сиксән сум, өстәлләр ясауга 15 сум, киезгә 20 сум- мәҗмүгысе 420 сум.

2 нче - күмүчесе булмаган фәкыйрь кешеләрнең мәетләрене тәҗһиз вә тәкфин өчен 30 тәңкә тәгаен итмәк.

                                                          “Казан” миһманханәсендә мәҗлес”

Укучы. Сез менә бүгенге көн кешеләрен ничек бәяләр идегез?

Шагыйрь: Һич кеше һичбер кешенең ярдәм соравына колак салмыйдыр; гүя кыямәт көнендәге кеби, һәр кеше үз нәфесе белән генә мәшгульдер.

Фәкыйрьлек, мохтаҗлык бик авыр. Аны җиңеләйтүче юк... Бу күз яшьләренә, бу гөнаһсыз адәмнәрнең хурлыклы хәлләренең барчасына шул социаль төркемнәрнең тырышмавы-кайгыртмавы һәм кешелексезлеге сәбәптер...

Тота белүчеләр булса, милләтнең акчасы мәктәп вә мәдрәсәләргә дә, шәкертләргә дә- һәммәсенә җитәчәктер.

Милләт акчасының ханәкаһ конюшнәсендәге яклау сыерларының авызына гына агып торуы дәвам итсә, без бетәчәкбез...

Укытучы. Г.Тукайның әйткән сүзләре, язып калдырган фикерләре бүген дә актуаль. 

Сезнең бу каршыгызда утырган укучыларга да әйтер сүзләрегез юкмы?

Шагыйрь: Укымак – дөрестнең ялганны, яктының караңгыны, турының кәкрене, сафлыкның бозыклыкны җиңүләренә иң үткен, иң кирәкле коралдыр. Укымак- фикерләрне җирдән күккә җибәрмәк. Укымак- үз яныңда булып торган нәрсәләрдән бигрәк, фикерләрне булачакларга сузмак. Укымак- үзеңне һәрнәрсәне белергә вә һәр максудка ирешергә вә бөтен дөньяга солтан булырга лаек дип танымактыр.

                                                              “Хиссияте миллия”


Укытучының йомгаклау сүзе: Рәхмәт сезгә, Шагыйрь әфәнде. Безнең укучыларыбыз сезнең киңәшләрне һәрвакыт истә тотарлар.

Чыннан да, Г.Тукай – күпкырлы талант иясе икән. Әле тагын аңа фольклорчы дип тә,  табигагатьне саклаучы дип тә, прозаик дип тә бәя биреп булыр иде. Ләкин без санап киткән төшенчәләр генә дә якташыбыз Габдулла Тукайның никадәр талантлы, бөек шәхес икәнлеген күрсәтеп торалар.


 Шагыйрьнең 27 еллык бик кыска гомере, аның иҗаты безнең буыннар өчен дә әхлакый идеал, үз халкына һәм иленә эчкесез хезмәт итү өлгесе булып тора.

Тукайның үлемсез иҗаты барчабызны игелекле эш-гамәлләргә җилкендерсен, милли мәдәнятебезне үстерүдә юл күрсәтүче йолдыз булып балкысын! Шуның белән дәресебез тәмам!

Татарстан Республикасы 

Кукмара муниципаль районы

Муниципаль белем бирү учреждениесе шәһәр тибындагы

Кукмара поселогы

3 нче номерлы урта гомуми белем бирү мәктәбе

Тема: Тукай безнең күңелләрдә мәңге яшәр

Төзүче: Шакирҗанова Нурфия Нурулловна

югары  квалификацион категорияле

татар теле һәм әдәбияты укытучысы

Максат: Укучыларның Г.Тукай турында белемнәрен камилләштерү, Хезмәттәшлек итү күнекмәләрен үстерү, Г.Тукай иҗатына кызыксыну һәм мәхәббәт тәрбияләү.

Җиһазлау: Тукай портреты, китаплар күргәзмәсе.

Чара барышы

1.“ И Туган тел” җыры барлык залдагы утыручылар белән башкарыла.

Алып баручы. Еллар үткән, ара ерагайган саен, Тукай шәхесе безгә якыная, кадерлерәк була бара. Тукай иҗаты — татар халкының гаҗәеп зур байлыгы. Мәкаль, әйтем, канатлы сүзләргә әйләнеп киткән шигъри юллары, гимн вазифасын башкаручы «Туган тел»е, Җир шарының бөтен халыкларын сокландырган «Шүрәле»се үзе генә дә ни тора?!

Бүген без сезнең белән бөек шагыйребез Г.Тукайның туган көнен билгеләп үтәргә җыелдык. Чарабыз интеллектуаль уен ормасында үтәчәк. Һәр сыйныфтан командаларны  бирегә чакырабыз. ( командалар өстәл янында урыннарына утыралар)

Алып баручы. Уеныбыз 3 турдан тора. Беренче турны башлыйбыз.  Сорауларга һәр команда чират буенча җавап бирәчәк. Әгәр команда белми икән, сорау икенче командага күчә.

Ул  "Исемдә калганнар” дип атала.
1. Тукайның әтисенең исеме?

2. Тукайның әнисенең исеме?

3. Әтисе нинди гаиләдән чыккан, кем булган?
4. Тукай туган авыл?
5.Кечкенә вакытта кушаматы?
6. Тукайга "Кадалмас әле килмешәк!” дигән ачулану сүзләрен кем тарафыннан ишетергә туры килә?
7. Бабасы Зиннәтулла кайсы авылда яшәгән?

8.Өчиле авылыннан Казанга барганда Тукайны кемгә утыртып җибәрәләр?

9.Казандагы яңа әти-әнисенең исемнәре ничек?

10. Тукай кайсы авылны "Иң беренче күзем ачылган урын” дип атый?

Алып баручы. Бик яхшы. Жюри балаларны саный торсын. Без сезнең белән икенче турга күчәбез. 

 2. « Тукай шигырьләрен  таны».  Укучылар, Г.Тукайның күп кенә шигырьләре һәм әкиятләренә мультфильмнар төшерелде. Сезгә бу мультфильмнардан өзекләрне карап, нинди шигырьдән икәнен әйтергә кирәк. 

1. “Бала  белән күбәләк”

2. “Кышкы кич”

3. “Кызыклы шәкерт”

4. “Эш беткәч, уйнарга ярый”

5. “Су анасы”

6. “Шүрәле”

Алып баручы. Бик яхшы.   Укучылар сез беләсез,  республикабызда Тукай исемен мәңгеләштерү өчен төрле эшләр башкарыла.   Сез Тукай исеме белән бәйле нәрсәләр беләсез? (залда утыручылар белән уен). Һәр дөрес җавапка бер балл шул сыйныф командасына өстәлә. (“Тукай” романы . Ә.Фәйзи;  Г.Тукай исемендәге премия;   Тукайга багышланган урам; Тукайга багышланган шигырь; Тукайга һәйкәл; Музей)

Алып баручы. Уенчыларыбыз бераз ял итте. Хәзер эшебезне дәвам итәбез. Сезнең арада бик иҗади укучылар бар. Тукай иҗатын мәңгеләштерү өчен сез нәрсә эшләр идегез? Проект  эшләү (10-15 минут) һәм аны яклау.

Эшләр тәмамланганнан соң сүз жюрига бирелә. 

Алып баручы.  
Тукай исән. Җыры күңелләрдә, 

                           
Яшәсәк тә үзен күрмичә. 

           

Тукай килә моңлы сазын уйнап, 

                         
Шагыйрьләргә тынгы бирмичә.

Рәхмәт, укучылар. Сез  бөек шагыйребез Тукай һәм аның иҗаты турында белемнәрегезне күрсәттегез.  Без-татар теле  укытучылары сезнең җавапларыгызны ишетеп сөендек. Димәк Тукай иҗаты киләчәк буыннар тарафыннан онытылмаячак.
Тукай турында истәлекләр
 
“Сәгъди абзый тәрбиягә чит авылдан бала алып кайткан” дигәч, авыл балалары белән җыйнаулашып аны карарга бардык. Ул – шәһәрчәрәк киенгән, ак чырайлы, кечкенә гәүдәле, бик ябык, чандыр малай иде. Беренче күрүдә үк ул малай миңа ошады. Мин аның белән бик тиз үзләшеп киттем. Шунда ук аны үзебезнең өйгә алып кайтып, өебезне күрсәтергә теләсәм дә, яңа әнисе Зөһрә абыстай аны җибәрәсе килмәде: “Әле үзебездә торсын, алып барасың килсә, соңыннан алып барырсың“, – диде. Шулай да мин аны каршыдагы зыярат буена алып барып кайттым. Без бер-беребезнең исемнәребезне дә белеп алдык. Мин аңар караганда яшь ягыннан байтак кына олы һәм гәүдәгә зур булганлыктан, ул мине ”Сафа абый” дип атый башлады. Без аның белән Сәгъди абзыйлар ишек алдындагы ике зур каенның берсенә мендек. Анда менгәч ул: “Тыңлап тор, Сафа абый, мин каладагыча сызгырам”, – дип ике бармагын авызына куеп сызгырып күрсәте. Башка балалар килә башлагач, без агач башыннан төштек.
Сафа Мөхәммәтшин

Мин Габдулланы мәктәпкә укырга кергән көннән башлап беләм. Мәктәпкә йөри башлаганда ул бик кечкенә иде. Укырга кергәч башта мин аны укыттым. Соңыннан гына ул муллага күчте. Укуга һәм язуга бик зирәк, ятлау куәсе көчле иде. Табигате басынкы, дәртле иде. Башка балалар белән тәрбиясезләнеп, шаярып йөргәнен хәтерләмим. Башта ул мәктәпкә йөреп кенә укыды, соңыннан кунып укый башлады. Сабагын белмәсә, хурланып елый иде. Бервакыт кара савытын ваткан өчен елады. Мин аны юатып, башка кара савыты бирдем. Габдулла аңа бик куанды. Бераз укыгач, ул мәктәптәге башка балаларның сабакларын өйрәтә башлады.
Хәбибрахман Гатауллин

... Тукай бик авторитетлы иде. Без, урамда хәзрәт, хәлфәләрне очратсак, кулларыбызны күкрәккә куеп, сәлам биреп үтәбез, ә алар Тукайның үзенә “Габдулла әфәндегә сәлам!” дип исәнләшеп китәләр. Тукайның шундый дәрәҗәле булуына без бик соклана идек.

Һәр шәкерт аңа якын булырга тырыша, аңа сырыша иде. Шәкертләр аннан белмәгән дәресне һәм төрле киңәшләр сорый. Кайберәүләр, Тукай шикелле, шигырь, җырлар язалар, Ярулла Моратов, Йосыф һәм башкалар язганнарын Тукайга укыйлар, Тукай аларга ярдәм итә иде.
... Габдулла дус бик туры сүзле булды. Икейөзләнү, корыга мактану, ялганлауны белмәде. Мондый эшләрне тәмам күрә алмый иде. Сүзгә бик бай, бик мәгънәле итеп сөйләүчән булды. Сүзе һәм үзе бик сабыр. Кеше алдында үзен бик оста тота. Шуңа күрә ул безнең барыбызга да бик матур, сөйкемле күренә иде. Барыбыз да аны якын күреп Апуш, Апуш әфәнде дип йөри идек. Тагын шуны әйтә алам, Габдулла сүзгә бик тапкыр булды. Ни әйтсәләр дә, бик тиз, оста җавап таба ала иде.
Тукай белән гәрчә һәрвакыт бергә булырга туры килмәсә дә, миңа аның холкы, фигыле бик зур тәэсир итте. Ул кешегә ягымлы, бик илтифатлы булды. Үз тирәсендәге яшьләрне һәрвакыт укырга кызыктыра, бигрәк тә рус теле, әдәбияты белән танышуны алга куя иде.
Гали Хикмәтуллин

... Тукай кечерәк буйлы, ябык, сул күзендә беленер-беленмәс кечкенә генә ак тап бар иде. Куллары унөч-ундүрт яшьлек кыз балалар кулы кебек кечкенә һәм йомшак иде.

Аз сүзле, сүзне бик үлчәп кенә сөйли. Аз сүздә тирән мәгънә аңлана. Сөйләүгә килгәндә, Тукай оста дипломат иде. Уйланучан, уен беркемгә дә белдерми. Ялган сөйләү, алдау гадәте юк. Һәрнәрсәне ачыктан-ачык сөйли. Сакланып тору, рия, икейөзлелек аңарда юк. Һәрнәрсәне ерактан күрү, тирәнтен аңлау аңарда бик көчле иде. Үзе яраткан кешеләр белән сөйли, сөйләнә, көлә, көлдерә. Яратмаган кешеләре яки бер дә таныш булмаган кешеләр белән сөйләү түгел, якты йөз дә күрсәтми иде.

... Тукай белән берәр җиргә барганда яки кайтканда, урамда туры килгән, бигрәк тә Печән базарындагы ит кибетләре алдында ач, хуҗасыз мәче яки этләрне күреп, шуларның янына туктап: “Нихәл, кәкре койрык, туңгансың, тамагың ач булырга кирәк, хуҗаң юктыр, ахры,  әллә хуҗаң булса да, ашатмый-эчертми, җылы урын хәзерләми булырга кирәк... Әллә бөтенләй куып чыгардымы?..” – дип, шулар белән сөйләшә. Шундый урам мәчеләрен үзе торган номерга алып кайтып, буфеттан калдык-постык ашларны биреп яки сөт алдырып, ашатып җибәрә торган чаклары була иде.

Вафа Бәхтияров 

1910 елның мае иде. Ул вакыт Ташаяк ярминкәсенең иң кызу чагы.

Бер көнне төштән соң олуг шагыйрь Габдулла Тукаев фатирга алҗып кайтып:

·  Ташаякта булдым әле, – диде.

Хәзер хәтеремдә юк, безнең кайсымыздыр аның анда нишләгәнен сорады. Ул артык эш булмаган шикелле генә иттереп:

· Карусельдә әйләндем, элекке үчне алдым, – дип, Ташаяк ярминкәсе кергәч, инде өченчеме, дүртенчеме тапкыр, безгә бала вакытында Казанга килеп Яңа бистәдәге “Әти”се тәрбиясендә торган чакта Ташаяктан карусельгә утыра алмаенча кайтуын вә шунда шуның өчен ни дәрәҗәдә боекканын, кимсенгәнен сөйләде.

Якуб Байбурин

Тукайның Петербургка килүенә ун көннәр үткәч, авыруы тагын да куәтләнде. Бик каты йөткерә башлады. Өметсезлек, әҗәл аның күз алдында торалар иде. Мөрәҗәгать ителеп, доктор язулары белән алынган дарулаларның берсе дә файда бирмәде. Сафа мулла да вәгъдә иткән докторларын рекомендовать итә алмады, Муса әфәнде дә үзенекен эшләмәде. Шулай итеп, Тукай ике арада калгач. Гакыйбәт, Шакир Мөхәммәдьяров университет докторы господин Польны китереп күрсәтте. Поль, Тукайда булмаган авыру юк, әгәр дә гомерен бераз сузу мәтлүп булса, тизрәк Петербургтан җылы якка озатырга кирәк дип, мәслихәт бирде. Бер көн үткәч, Тукайны кире Уфага озаттык. Сафа мулла билет алып бирде. Муса әфәнде вокзалга озатырга төшмәгән иде. Һич шөбхәсез, менә шушы тәэсирләр белән булырга кирәк, Тукаев моннан соң инде Петербургка килмәм дип китте...
Кәрим Сәгыйть

� Дәрес эшкәртмәсен Татарстан Республикасы Арча районы Яңа Кырлай урта гомуми белем бирү мәктәбенең татар теле һәм әдәбияты укытучысы М.Р.Зарипова төзеде


� Тукай турында истәлекләр. – Казан: Татар. кит. нәшр., 1986 китабыннан алынды





